
САКРАТЯНОВІЧ

Сакрат Яновіч нарадзіўся 4 верасня 1936 года ў мястэчку Крынкі Беластоцкага

ваяводства (цяпер Польша). Празаік, перакладчык, публіцыст. 

Скончыў Беластоцкі электратэхнікум у  1955 годзе, аддзяленне беларускай

філалогіі Настаўніцкага інстытута ў Беластоку ў 1960 годзе,  факультэт польскай і

славянскай філалогіі Варшаўскага універсітэта ў 1973 годзе. Працаваў брыгадзірам

электраманцёраў, перакладчыкам, потым журналістам у газеце "Ніва", загадваў

арганізацыйным аддзелам  Галоўнага праўлення Беларускага грамадска-культурнага

таварыства. Быў старшынёй Клуба Саюза польскіх пісьменнікаў ў Беластоку (1976—

1981). З 1990 года -- старшыня партыі Беларускае дэакратычнае аб'яднанне. 

Аўтар кніг прозы “Загоны” (1969), "Не пашанцавала" (1978), "Сярэбраны яздок" 

(1978),"Самасей" (19  ), "Доўгая смерць Крынак" (1993), "Дзённікі" (1997), "Не жаль

пражытага" (2002) і інш. 

Сябра СППольшы з 1970 года. 

Узнагароджаны Сярэбраным Крыжам заслугі. 

Абразок "Як я стаў беларусам" ўпершыню быў апублікаваны ў 1982 годзе. 

ЯК Я СТАУ БЕЛАРУСАМ

Апавяданне

Усяму пачаткам было тое, што ў Беластоку рушыліся «Ніву» выдаваць. А

дакладней кажучы — згвалтаванне Бубнішынай Манькі ў ягадах, да якое ўпрысвятак

дабраліся былі ў Чортавым балоце якіясьці лайдакі. Мне ж цэлая бяда счаўплася ад таго

анекдота ў «Ніўцы» гумару ды сатыры, які акурат і падыходзіў да Маньчынай салодкае

ганьбы, пра што раструбілі ў гміне. У нашым выселку Кашэчая Лапка адзін я выпісаў

тады «Ніву», і таму ўсім стала ясна, хто гэта так бессаромна — падаў у газету наконт

няшлюбнага жывата ў порсткае дачкі Бубніхі. 

Ляснік Булава неяк сказаў мне: 

— Ты гэта ці не ты, а ў суд дзеўка на цябе падасць. 

— Няхай, калі яна гэткая дурная! — адрэзаў я п’яніцы. 

— Хто тут з вас разумнейшы, час пакажа. — І Булава павалокся сабе,  

азіраючыся ў мой бок разоў колькі, быццам пакепліваючы з мяне. 

Я не браў усяго таго ў галаву і, як ні ў чым не бывала,  спакойна капаўся ў

гаспадарцы. Столькі і падумаў быў: «Удаве, дык і вецер спадніцу задзірае. Не паспела

Бубніха мужыка пахаваць, як прыблудыМаньку ёй зматлашылі...» 

У панядзелак жа, на кірмашы на Сабачынцы ў Саколцы, — я падсвінка добра

збыў варшаўскім спекулянтам, — неспадзеўна перапыняе мяне сама старая. 

— Ты, што з маёю Маняю будзе? — гэтак яна да мяне. 

— А я тут-ка пры чым? Не чапаў жа вашае Мані! — і, памятаю, набіраюся

поўныя грудзі злосці. 

— Эх ты, узяў і апісаў, адпомсціў ёй за тое, што на танцы ў Бабылёў Луг не

хадзіла яна з табою, гэтакай брыдотаю, што жонку родную звёў на той свет, каб чужыя

дубасіць. Абняславіў Маню, жыццё завязаў ёй, бедненькай... 

— Не я гэта пісаў, і не я ёй завязваў! — выпаліў сухой бабе. 

Бубніха ад таго ажно падскочыла, бы гумовая. Засакатала: 

— Ага, не ты?!. А людзі што кажуць? Ты! І кожны тое скажа. Перастань мне

выкручвацца задам дапераду, табе нічога не паможа, калі суддзя на вачах людскіх за

справу возьмецца!.. 

— Ну чаго вам ад мяне трэба? — спрабаваіў я спакайней, як з мацеркаю Манькі. 

— Чаго? — і Бубніха ўсё роўна што спатыкнулася. — Яшчэ і пытае, чаго! 

— Ну , дык чаго? — ухапіўся я за слова, трохі разлічваючы на яе розум і

сумленне. — Засудзяць, не засудзяць, і што далей? — як здавалася, выблытваўся я. 

— Дочанька мая, а няшчасная ты!.. — тут плакнула Бубніха, умомант натоўп

вакол сябе гэтым збіраючы. 

«Калі ў радзіне бяда, дык аднае мала: трэба, каб была і другая», — смутна

вяртаўся я дахаты. Па дарозе зайшоў быў дагледзець магілу нябожчыцы жонкі свае на

цвінтары, што ўзбоч ад гасцінца і перад вёскаю. 

Аднак жа нешта прадчувала мая душа. 

Сені, калі я ўжо ўехаў на падворышча хаты і, урэшце, выпраг каня, аказаліся

адамкнёнымі. Сабака, гэты ліслівы Рэксік, разваліўшыся, ляжаў нажорты, як падла

якая, і нават хвастом дзеля прывету мне не варухнуў. У кухні, за сталом, а як жа, я

ўгледзеў раскрасаваную святочным адзеннемМаньку . Яна адразу і ўселася на мяне, і то

неяк па-жончынаму : 

— Бачу , закарэў ты адзін, на Яна парадкі навядзем. 

— Ты — гэта сюды як? — пралапатаў я. 

— А, во, так! — І яна тыцнула мне ў рукі здымак з леташніх хрэсьбінаў у

Булавы, на якім я, хоць і жартаўліва, ніштавата прыціскаў быў Маньку да вушака (была

кумою). — Можаш рваць гэту фотку , — дадала, калі збольшага прасвятлілася ў маіх

мазгах. — У мяне ёсць іх больш, а сведкі чаго горшага, на выпадак якой патрэбы,  

знойдуцца... Ну , беларусок, пара падумаць пра наша вяселле, пакуль нічога па маім

стане не пазнаць! 

Пагляд у Манькі, не на смех, шалёна пабліскваў. 

Я так і не вылаяўся... Адумаўшыся потым,  прыкінуў быў сам сабе: няважна, чые

бычкі, абы цяляткі мае, а Манька, як-ніяк, працавітая, і не модніца, і не будзе лішняй,  

вось, яшчэ пара рук на маёй гаспадарцы, таксама і Бубніха спраўная ды і ў пасаг апіша

мнё сее-тое... 

Цяпер іншы раз засмяюся сабе ў кутку , каб яна, крый Божа, не згледзела таго

або не ўчула: Маня, слухайце вы, прыхілілася чытаць "Ніву"! 

У Кашэчай Лапцы празвалі яе Беларусіхаю, а блізнятаў — Ніўняткі. 


